
XOTIN-QIZLARDA IJTIMOIY-
PSIXOLOGIK XULQ-ATVOR 

STRATEGIYALARINING 
MIGRATSIYA TURIGA BOGʻLIQ 

DIFFERENSIAL NAMOYON 
BOʻLISHI

Axmedova Dildora Olimjonovna
“Oila va gender” ilmiy-tadqiqot instituti doktoranti (DSc)

Sots. f. b. f. d. (PhD), dotsent

Annotatsiya: Mazkur maqolada xotin-qizlarda ijtimoiy-psixologik xulq-atvor strategiyalarining migratsiya turiga bog‘liq 
holda namoyon bo‘lish xususiyatlari empirik jihatdan tahlil qilingan. Tadqiqotda tashqi va ichki mehnat migratsiyasida 
bo‘lgan 998 nafar xotin-qiz ishtirok etgan. Psixologik himoya mexanizmlari hamda emotsional intellekt ko‘rsatkichlari qiyo
siy tahlil qilinib, migratsiya sharoitining shaxsning psixologik moslashuvi va xulq-atvor strategiyalariga ta’siri aniqlangan. 
Natijalar ichki migratsiya sharoitida psixologik himoya mexanizmlarining barcha turlarida faollik yuqoriroq ekanligini, 
tashqi migratsiyada esa emotsiyalarni tushunish va boshqarish bilan bog‘liq emotsional intellekt komponentlari nisbatan 
rivojlanganligini ko‘rsatdi. Olingan natijalar xotin-qizlarning migratsiya jarayonidagi psixologik resurslarini mustahkam-
lash, moslashuv strategiyalarini optimallashtirish hamda psixologik xizmatlarni takomillashtirish bo‘yicha ilmiy-amaliy tav-
siyalar ishlab chiqish uchun nazariy va empirik asos bo‘lib xizmat qiladi.

Kalit so‘zlar: mehnat migratsiyasi, ichki migratsiya, tashqi migratsiya, xotin-qizlar, ijtimoiy-psixologik xulq-atvor, moslashuv 
strategiyasi, psixologik himoya mexanizmlari, emotsional intellekt, psixologik adaptatsiya, stress, koping strategiyalari, 
ijtimoiy moslashuv.
Abstract: This article presents an empirical investigation of socio-psychological behavioral strategies among women 
depending on the type of labor migration. The study involved 998 women participating in either internal or international 
labor migration. A comparative analysis of psychological defense mechanisms and emotional intelligence was conducted 
to identify differences in psychological adaptation associated with migration conditions. The findings revealed significantly 
higher activation of psychological defense mechanisms among women involved in internal migration, whereas women 
engaged in external labor migration demonstrated better abilities in understanding and regulating emotions. The results 
contribute to a deeper understanding of psychological adaptation during migration and provide a scientific basis for devel-
oping evidence-based psychological support programs, strengthening adaptive resources, and improving socio-psycho-
logical interventions for women migrants.

Key words: labor migration, internal migration, external migration, women, socio-psychological behavior, behavioral 
strategies, psychological adaptation, emotional intelligence, psychological defense mechanisms, stress, coping strate-
gies, social adaptation.
Аннотация: В статье представлены результаты эмпирического исследования социально-психологических 
стратегий поведения женщин в зависимости от вида трудовой миграции. В исследовании приняли участие 998 
женщин, находящихся во внутренней и внешней трудовой миграции. Проведен сравнительный анализ меха-
низмов психологической защиты и показателей эмоционального интеллекта, что позволило определить особен-
ности психологической адаптации женщин в различных миграционных условиях. Полученные результаты сви-
детельствуют о более высокой выраженности всех механизмов психологической защиты у женщин внутренней 
миграции, тогда как у участниц внешней миграции более развиты способности к пониманию и регуляции эмоций. 
Результаты исследования создают научную основу для совершенствования программ психологического сопро-
вождения, повышения адаптационного потенциала женщин-мигрантов и разработки эффективных технологий 
социально-психологической поддержки.

Ключевые слова: трудовая миграция, внутренняя миграция, внешняя миграция, женщины, социально-психоло-
гическое поведение, стратегии поведения, психологическая адаптация, эмоциональный интеллект, механизмы 
психологической защиты, стресс, копинг-стратегии, социальная адаптация.

KIRISH
Mehnat migratsiyasi jarayonida xotin-qizlarning ijtimoiy-psixologik xulq-atvori murakkab va ko‘p omilli 

moslashuv mexanizmlari asosida shakllanadi. Migratsiya turi shaxsning ijtimoiy muhit bilan o‘zaro ta’siri, 
mehnat faoliyatiga munosabati hamda psixoemotsional regulyatsiya uslublarini belgilovchi muhim determinant 
sifatida namoyon bo‘ladi. Shu nuqtai nazardan, migratsiya sharoitlari xotin-qizlarda turli ijtimoiy-psixologik xulq-
atvor strategiyalarining differensial tarzda yuzaga chiqishiga olib keladi [1].

Xorijiy tadqiqotlar tahlili shuni ko‘rsatadiki, migratsiya jarayoni shaxs tomonidan subyektiv ravishda qanday 
baholanishiga qarab (xavf yoki imkoniyat sifatida), uning xulq-atvori ham mos ravishda shakllanadi. Bu holat 
Richard Lazarus va Susan Folkman tomonidan ishlab chiqilgan stressni kognitiv baholash va moslashuv 
(coping) nazariyasiga muvofiq tarzda, shaxsning vaziyatni idrok etish uslubi uning xulq-atvor strategiyalarini 
belgilashini ilmiy jihatdan asoslaydi.

Tashqi mehnat migratsiyasida bo‘lgan xotin-qizlarda asosan faol, moslashuvchan va konstruktiv xulq-atvor 
strategiyalari ustunligi kuzatiladi. Bu guruhda adaptatsiya va emotsional komfort ko‘rsatkichlarining yuqori 
bo‘lishi ayollarning yangi ijtimoiy-madaniy va kasbiy muhitga moslashishda ichki psixologik resurslarni samarali 
safarbar eta olayotganini ko‘rsatadi.

Xorijiy empirik tadqiqotlarda qayd etilishicha, til, madaniyat va mehnat munosabatlaridagi farqlar tashqi 
migratsiyada shaxsdan faol pozitsiya va mustaqillikni talab etadi, bu esa xulq-atvorning konstruktiv shaklla-
rini rivojlantiradi. Mazkur holat Albert Banduraning o‘z-o‘ziga samaradorlik konsepsiyasi bilan uyg‘unlashadi. 
Ya’ni tashqi migratsiya sharoitida xotin-qizlar mehnat faoliyatini shaxsiy muvaffaqiyat va iqtisodiy mustaqillikka 
erishish vositasi sifatida qabul qiladi, bu esa ularda mas’uliyat, intizom va ijtimoiy faollikni kuchaytiradi. Natijada 
tashqi migratsiyada xulq-atvor strategiyalari ko‘proq muammoga yo‘naltirilgan, adaptiv va faol xarakter kasb 
etadi.

MAVZUGA OID ADABIYOTLAR SHARHI
Mehnat migratsiyasining ijtimoiy psixologiyadagi markaziy masalalaridan biri - migrant shaxsda adaptat-

siya jarayonlarining qanday mexanizmlar orqali kechishi va qaysi holatlarda psixologik barqarorlik buzilishi 
hisoblanadi. Mazkur nuqtai nazar Chikago maktabida ishlab chiqilgan bixevioral metodologiya va empirik 
tadqiqot an’analari bilan ilmiy jihatdan boyitildi.

U. Tomas va F. Znaneskiyning “Yevropa va Amerikada polyak dehqoni” asari mehnat migratsiyasiga oid 
ilk yirik empirik tadqiqotlardan biri bo‘lib, unda migratsiya bir tomondan jamiyatdagi ijtimoiy o‘zgarishlar oqibati, 
ikkinchi tomondan esa yangi o‘zgarishlar manbai sifatida tahlil qilingan. Ushbu tadqiqot ijtimoiy psixologiya 
uchun muhim ahamiyatga ega bo‘lgan “ijtimoiy yo‘riqlar” tushunchasini shakllantirib, migrantning avvalgi 
muhitda shakllangan normalari va xulq-atvor andozalari yangi jamiyatning talablari bilan to‘qnash kelganda 
kognitiv dissonans, ichki ziddiyat, rollar parchalanishi va emotsional notinchlik yuzaga kelishi aniqlangan [2].

Bizningcha, shu yerda migratsiyaning psixologik “yangi nuqta”si namoyon bo‘ladi, ya’ni ko‘chish fizik 
makonda harakat emas, balki ma’nolar, qadriyatlar va identifikatsiya tizimining qayta tashkil etilishidir. Demak, 
migratsiyaning ilmiy talqinida psixologik komponentni markaziy omilga aylantirmasdan turib, to‘liq manzarani 
ko‘rish mumkin emas.

M. Blinova ta’kidlaganidek, ushbu tadqiqot migratsiyaning ijtimoiy oqibatlarini sifatli metodlar asosida yoritib, 
yangi muhitga moslashishning ichki psixologik va ijtimoiy mexanizmlarini modellashtirish imkonini berdi  [8]. 
Ayniqsa, xotin-qizlar tajribasi, ularning jamiyatda o‘z o‘rnini topish jarayonlari alohida ilmiy qiziqish uyg‘otdi. 
Fikrimizcha, ushbu ilk tadqiqotlar mehnat migratsiyasi, ayniqsa xotin-qizlar migratsiyasining zamonaviy tahlillari 
uchun ham katta nazariy ahamiyatga ega. Chunki ular migrant shaxsidagi ichki ziddiyatlar, “eski” va “yangi” ijti-
moiy yo‘riqlar to‘qnashuvi, oilaviy rollar transformatsiyasi va madaniy moslashuvning psixologik mexanizmlarini 
chuqur anglash imkoniyatini beradi. Shu sababli zamonaviy tadqiqotlarda gender o‘lchovi, rollar tizimi va iden-
tifikatsiya jarayonlarini hisobga olgan holda, mazkur klassik konsepsiyalar qaytadan mazmunan boyitilmoqda 
va amaliy tadqiqotlar bilan sintez qilinmoqda.

Chikago maktabining taniqli vakillaridan biri R. Park migratsiyani insonning ijtimoiy makonda harakatlan-
ishga ichki moyilligi va hayot strategiyalarining o‘zgarishi bilan bog‘liq murakkab ijtimoiy jarayon sifatida talqin 
qiladi [7].

R. Park, E. Berjess va R. Makkenzining “Shahar” asarida migratsiya oilalar, individ va sotsial institutlarning 
ijtimoiy makondagi mobilligining indikatori va uni jonlantiruvchi vosita sifatida namoyon bo‘lishini nazariy 
asoslab, “marginallik” fenomenini ilmiy muomalaga kiritgan.

Marginallik - migrantning ikki madaniy dunyo orasida qolishi, ijtimoiy mansublikning ikkilanganligi, rollar 
va qadriyatlar to‘qnashuvi bilan ifodalanadi. Bu holat ijtimoiy psixologiyada identifikatsiya muammosi, ijtimoiy 
mansublik va “o‘ziniki - begona” kategoriyalari orqali ifodalanadi. Ayniqsa, migratsiya davrida tug‘ilgan yoki 

bolalikda ko‘chish tajribasini boshidan kechirgan avlodda ikki xil ijtimoiy makonda yashash “ikkilamchi identi-
fikatsiya”ni keltirib chiqaradi. Shuningdek, ularning ijtimoiy qarashlari va qadriyat oriyentatsiyalari ko‘p holat-
larda ota-onalarining madaniy va ijtimoiy pozitsiyalaridan farq qiladi.

Fikrimizcha, bu muammo mehnat migratsiyasi psixologiyasida alohida tadqiqot obyekti bo‘lib, “avlodlararo 
adaptatsiya asimmetriyasi” sifatida talqin qilinishi mumkin. Jumladan, kattalarda nostalgiya va qadriyatlarni 
saqlash tendensiyasi kuchli bo‘lsa, yoshlarda assimilyatsiya va yangi normalarni qabul qilish tezroq kechadi, 
natijada oilaviy ichki psixologik ziddiyatlar ortadi. Shu bilan birga, mehnat migratsiyasidagi xotin-qizlarda bu 
jarayon yanada murakkab kechib, bir tomondan ish joyidagi yangi me’yorlarga tez moslashish talabi, ikkinchi 
tomondan oilaviy parvarish hamda an’anaviy rollarni saqlash kutilmasi bir vaqtning o‘zida bosim qilib, rollar 
konflikti, aybdorlik hissi va emotsional charchashni kuchaytiradi.

TADQIQOT METODOLOGIYASI
Tadqiqotda qiyosiy, korrelyatsion va statistik tahlil metodlaridan foydalanildi. Empirik tadqiqotda tashqi va 

ichki mehnat migratsiyasida bo‘lgan 998 nafar xotin-qiz ishtirok etdi. Psixologik himoya mexanizmlari hamda 
emotsional intellekt standart psixodiagnostik metodikalar yordamida baholandi. Olingan ma’lumotlar Mann-
Whitney U testi asosida qayta ishlanib, guruhlar o‘rtasidagi farqlarning statistik ahamiyatliligi p < 0,05 va 
p < 0,01 darajalarida baholandi. Natijalar migratsiya turiga bog‘liq ijtimoiy-psixologik xulq-atvor strategiyalari
ning differensial xususiyatlarini aniqlash asosida tahlil qilindi.

TAHLIL VA NATIJALAR
Ichki migratsiyada bo‘lgan xotin-qizlarda esa xulq-atvor strategiyalarining nisbatan himoyaviy va reaktiv 

shakllari ustunligi aniqlanadi. Tadqiqot natijalarida dezadaptatsiya, tashqi nazorat va ijtimoiy maqbullikka intilish 
ko‘rsatkichlarining yuqori bo‘lishi ichki migratsiya sharoitida psixologik moslashuv jarayonlari murakkabroq 
kechayotganini ko‘rsatadi. Bu holat ichki migratsiyaning ko‘pincha uzoq muddatli noaniqlik, ijtimoiy maqomning 
beqarorligi va yaqin ijtimoiy muhit tomonidan doimiy baholanish bilan kechishi bilan izohlanadi. Ichki migrat-
siyada ijtimoiy nazoratning kuchliligi va tashqi lokus nazoratining ustunligi Julian Rotter nazariyasiga muvofiq 
tarzda, ayollarning hayotiy voqealarni tashqi omillar bilan bog‘lashga moyilligini kuchaytiradi. Bu esa xulq-at-
vorda passivlik, moslashuvchan konformizm va ijtimoiy me’yorlarga haddan tashqari moslashish strategiyala
rining shakllanishiga olib keladi.

Hayot maromi indeksining xotin-qizlardagi migratsiya turi bo‘yicha farqlari solishtirilganda, metodikadan 
o‘rin olgan barcha ko‘rsatkichlarda ishonch darajasidagi ahamiyatli natijalar qayd etilganini ko‘rishimiz mumkin. 
Metodikadan o‘rin olgan barcha psixologik himoya mexanizmlarida ichki migratsiyada bo‘lgan xotin-qizlarda 
o‘rtacha ranglar sezilarli darajada yuqori. Bu holat ichki migratsiya sharoitida psixologik moslashuv jarayon-
lari yanada murakkab kechayotganini hamda shaxs ichki resurslarini himoya mexanizmlari orqali faol safa-
rbar etayotganini anglatadi. Ichki migratsiyadagi xotin-qizlarda siqib chiqarish mexanizmining ustunligi stressli 
kechinmalar, ichki ziddiyatlar va salbiy emotsional tajribalarni ongdan siqib chiqarishga bo‘lgan ehtiyojning 
yuqoriligini ko‘rsatadi. Bu holat ichki migratsiya jarayonida yuzaga keladigan ijtimoiy noaniqlik, moslashuv 
bosimi va rol ziddiyatlari bilan bog‘liq bo‘lib, ayollarning muammolarni bevosita anglashdan vaqtincha chekinish 
orqali psixik muvozanatni saqlashga intilishini ifodalaydi (U=64130; p˂0,01).

1-jadval: Hayot maromi indeksining xotin-qizlardagi migratsiya turi bo‘yicha farqlari (N=998)

№ Shkalalar
Oʻrtacha ranglar Statistik qiymat

Tashqi migratiya 
(N=798)

Ichki migratsiya 
(N=200) U p

1 Siqib chiqarish 479,86 577,85 64130 0,000**

2 Regressiya 469,68 618,48 56004,5 0,000**

3 Bostirish 472,63 606,70 58361 0,000**

4 Rad etish 471,10 612,81 57138 0,000**

5 Proyeksiya 469,44 619,44 55811,5 0,000**

6 Kompensatsiya 468,11 624,76 54748 0,000**

7 Giperkompensatsiya 478,23 584,36 62828 0,000**

8 Ratsionalizatsiya 477,38 587,76 62147,5 0,000**
Izoh: - p<0.05, - p<0.01.

Ichki migratsiya guruhida regressiyaning yuqori darajada namoyon bo‘lishi murakkab hayotiy vaziyat-
larda shaxsning oldingi, nisbatan sodda va xavfsiz xulq-atvor shakllariga qaytish tendensiyasini bildiradi. Bu 
mexanizm ayollarning yangi ijtimoiy muhitda o‘zini himoyalash maqsadida emotsional yetuklik darajasining 
vaqtincha pasayishi, tashqi yordamga ehtiyojning kuchayishi bilan izohlanadi (U=56004,5; p˂0,01).

Bostirish mexanizmining ichki migratsiyada ustunligi xotin-qizlarning salbiy his-tuyg‘ularini ongli ravishda 
nazorat qilishga va ularni ochiq ifodalamaslikka intilishini ko‘rsatadi. Ushbu holat ijtimoiy muhit talablariga 
moslashish, konfliktlardan qochish va ijtimoiy maqomni saqlab qolish zarurati bilan bog‘liq bo‘lib, ichki migratsi-
yada psixologik o‘zini o‘zi nazorat qilish kuchayganini anglatadi (U=58361; p˂0,01) [5].

Ichki migratsiya sharoitida rad etish mexanizmining yuqori darajasi mavjud muammolarni yoki stress 
manbalarini psixologik jihatdan inkor etish orqali himoyalanish tendensiyasini ko‘rsatadi. Bu holat ayollarning 
real qiyinchiliklarni tan olish ularning emotsional barqarorligiga xavf solishi mumkin bo‘lgan vaziyatlarda, 
haqiqatni qisman inkor etish orqali ichki muvozanatni saqlashga urinishini ifodalaydi (U=57138; p˂0,01).

Proyeksiyaning ichki migratsiyadagi ustunligi shaxsning o‘zida mavjud bo‘lgan ichki ziddiyatlar, xavotir va 
noroziliklarni tashqi muhit yoki boshqa shaxslarga yuklashga moyilligini anglatadi. Bu mexanizm ichki migrat-
siya jarayonida yuzaga keladigan muvaffaqiyatsizliklar yoki ijtimoiy moslashuvdagi qiyinchiliklar uchun mas’uli-
yatni tashqi omillarga yo‘naltirish orqali “Men”ni himoyalash vazifasini bajaradi (U=55811,5; p˂0,01).

Ichki migratsiya guruhida kompensatsiyaning yuqori darajasi mavjud psixologik yoki ijtimoiy cheklovlarni 
boshqa sohalardagi faollik bilan qoplashga bo‘lgan intilishni bildiradi. Bu holat xotin-qizlarning migratsiya jara
yonida yuzaga kelgan yo‘qotishlarni mehnat faolligi, ijtimoiy aloqalar yoki shaxsiy yutuqlar orqali to‘ldirishga 
urinishini ko‘rsatadi (U=54748; p˂0,01).

1-rasm: Hayot maromi indeksining migratsiya turi bo‘yicha xotin-qizlarda namoyon bo‘lishi

Giperkompensatsiyaning ichki migratsiyada ustunligi shaxsning ichki zaiflik va ishonchsizlik holatlarini 
haddan tashqari faoliyat, yuqori talabchanlik yoki o‘zini ortiqcha namoyon etish orqali bartaraf etishga intilishini 
anglatadi. Bu mexanizm ichki migratsiyada ayollarning o‘z ijtimoiy mavqeini mustahkamlashga bo‘lgan kuchli 
ehtiyojidan dalolat beradi (U=62828; p˂0,01).

Ratsionalizatsiya mexanizmining ichki migratsiyada yuqori namoyon bo‘lishi ayollarning o‘z hayotiy qaror
lari va migratsiya bilan bog‘liq tanlovlarini mantiqiy asoslashga bo‘lgan ehtiyojini ko‘rsatadi. Ushbu mexanizm 
salbiy kechinmalarni kamaytirish, aybdorlik hissini pasaytirish va ichki muvozanatni saqlashga xizmat qiladi 
(U=628147,5; p˂0,01).

Hayot maromi indeksi bo‘yicha olingan natijalar ichki migratsiya sharoitida bo‘lgan xotin-qizlarda psixologik 
himoya mexanizmlarining barcha turlarida yuqori faollik qayd etilganini ko‘rsatadi. Mazkur holat ichki migratsi-
yaning xotin-qizlar psixik moslashuv jarayoniga kuchli ta’sir ko‘rsatishini, shuningdek, ularning stressli hayotiy 
vaziyatlarga moslashishda himoyaviy-regulyativ mexanizmlarga kengroq murojaat qilishini ilmiy jihatdan 
tasdiqlaydi [4].

2-jadval: Emotsional intellekt darajasining xotin-qizlardagi migratsiya turi bo‘yicha farqlari (N=998)

№ Shkalalar
Oʻrtacha ranglar Statistik qiymat

Tashqi migratiya 
(N=798)

Ichki migratsiya 
(N=200) U p

1 Shaxslararo emotsional intellekt 500,03 497,40 79380 0,908
2 Ichki shaxsiy emotsional intellekt 499,33 500,18 79664 0,907
3 Emotsiyalarni tushunish 501,73 390,58 58016,5 0,000**
4 Emotsiyalarni boshqarish 500,84 394,15 58729,5 0,008**
5 Boshqa odamning emotsiyalarini tushunish 497,98 505,55 78590,5 0,740
6 Boshqa odamning emotsiyalarini boshqarish 498,67 502,81 79138,5 0,856
7 Oʻz emotsiyalarini tushunish 500,31 496,27 79154 0,859
8 Oʻz emotsiyalarini boshqarish 498,65 502,89 79122 0,852
9 Ekspressiyani nazorat qilish 500,86 494,09 78718 0,766

Izoh: - p<0.05, - p<0.01.

Olingan natijalar shuni ko‘rsatadiki, emotsional intellektning umumiy va shaxslararo tarkibiy komponent-
larida tashqi va ichki migratsiyadagi xotin-qizlar o‘rtasida statistik jihatdan ahamiyatli farqlar aniqlanmagan. 
Biroq emotsional intellektning bazaviy kognitiv-regulyativ yadrosi hisoblangan emotsiyalarni tushunish va emot-
siyalarni boshqarish komponentlarida tashqi migratsiyada bo‘lgan xotin-qizlarda sezilarli ustunlik qayd etilgan. 
Bu holat tashqi migratsiya sharoitida emotsional moslashuv mexanizmlarining yanada faol shakllanganini 
ko‘rsatadi.

Shaxslararo emotsional intellekt bo‘yicha statistik jihatdan ishonchli farqning aniqlanmasligi shuni anglata-
diki, tashqi va ichki migratsiyada bo‘lgan xotin-qizlar ijtimoiy-emotsional muloqotga kirishish, boshqalar bilan 
hissiy aloqalarni yo‘lga qo‘yish va ijtimoiy sezgirlik darajasi jihatidan bir-biriga yaqin psixologik resurslarga ega. 
Bu holat ayollarda migratsiya turidan qat’i nazar, ijtimoiy moslashuvning muhim omili sifatida shaxslararo emot-
sional kompetensiya nisbatan barqaror shakllanganini ko‘rsatadi. Ichki shaxsiy emotsional intellekt ko‘rsatki-
chining migratsiya turi bo‘yicha farqlanmasligi xotin-qizlarning o‘z ichki hissiy holatini anglash va refleksiya qilish 
qobiliyati migratsiya muhitiga kuchli bog‘liq emasligini bildiradi. Ushbu natija ayollarning shaxsiy emotsional 
tajribasi va ichki psixologik tuzilmasi nisbatan barqaror ekanligini, migratsiya faqat ayrim regulyativ komponent-
larga ta’sir ko‘rsatishini ko‘rsatadi (U=79380; p>0,05).

2-rasm: Emotsional intellekt darajasining migratsiya turi bo‘yicha xotin-qizlarda namoyon bo‘lishi

Emotsiyalarni tushunish bo‘yicha tashqi migratsiyada bo‘lgan xotin-qizlarda sezilarli ustunlik aniqlanishi 
ularning o‘z emotsional holatlarini aniq identifikatsiya qilish, sabab-oqibat bog‘liqligini anglash va emotsional 
signallarni tahlil qilish qobiliyati yuqori ekanini ko‘rsatadi. Tashqi migratsiya sharoitida ayollarning yangi madaniy, 
til va ijtimoiy kontekstlarda yashash zarurati tufayli emotsional sezgirlik va kognitiv-emotsional tahlil mexanizm-
larining kuchayishi bilan izohlanadi (U=58016,5; p˂0,01).

Emotsiyalarni boshqarish ko‘rsatkichida tashqi migratsiyadagi xotin-qizlarning ustunligi ularning stress, 
xavotir va frustratsiya holatlarida o‘z hissiy reaksiyalarini ongli nazorat qilish qobiliyati nisbatan rivojlanganini 
bildiradi. Bu holat tashqi migratsiyada duch kelinadigan yuqori psixologik bosim, ijtimoiy xavf va noaniqlik 
sharoitlari ayollarda emotsional o‘zini o‘zi regulyatsiya qilish mexanizmlarini faollashtirganini ilmiy jihatdan 
tasdiqlaydi (U=58729,5; p˂0,01).

Boshqa odamning emotsiyalarini tushunish bo‘yicha farqning aniqlanmasligi xotin-qizlarning empatik 
sezgirligi va boshqalarning emotsional holatini anglash qobiliyati migratsiya turidan mustaqil ravishda rivoj
langanini ko‘rsatadi. Bu natija ayollarga xos bo‘lgan empatiya va emotsional sezgirlikning madaniy va ijtimoiy 
muhit o‘zgarishiga nisbatan barqaror xususiyat ekanligini anglatadi (U=78590,5; p>0,05).

Boshqa odamning emotsiyalarini boshqarish bo‘yicha statistik farqning yo‘qligi xotin-qizlarning boshqalar 
hissiyotlariga ta’sir ko‘rsatish, ularni tinchlantirish yoki rag‘batlantirish kabi ijtimoiy-emotsional ko‘nikmalari 
migratsiya turiga bevosita bog‘liq emasligini bildiradi. Bu holat emotsional intellektning ushbu komponenti 
ko‘proq shaxsiy tajriba va ijtimoiy rollar bilan belgilanishini ko‘rsatadi (U=79138,5; p>0,05)

 O‘z emotsiyalarini tushunish ko‘rsatkichining farqlanmasligi ayollarning o‘z his-tuyg‘ularini anglash 
qobiliyati migratsiya muhitidan qat’i nazar ichki psixologik barqarorlik bilan tavsiflanishini ko‘rsatadi. Bu holat 
emotsional refleksiya jarayonlari ko‘proq shaxsning individual xususiyatlariga bog‘liq ekanligini ilmiy jihatdan 
tasdiqlaydi (U=79154; p>0,05).

O‘z emotsiyalarini boshqarish qobiliyati migratsiya turiga nisbatan sezilarli darajada farqlanmagan. Bu holat 
xotin-qizlarning kundalik hayotda emotsional o‘zini o‘zi tartibga solish ko‘nikmalari yetarlicha shakllanganini va 
ular ichki migratsiya sharoitida ham nisbatan barqaror saqlanayotganini ko‘rsatadi (U=79122; p>0,05).

Ekspressiyani nazorat qilish bo‘yicha farqning aniqlanmasligi ayollarning emotsiyalarni tashqi ifodalashni 
ijtimoiy me’yorlarga moslashtirish qobiliyati migratsiya turiga bog‘liq emasligini anglatadi. Bu holat madaniy 
me’yorlar va gender rollarining ekspressiv xulq-atvorga kuchli ta’siri mavjudligini ko‘rsatadi (U=78718; p>0,05).

Emotsional intellekt darajasining xotin-qizlarda migratsiya turi bo‘yicha qiyosiy tahlili shuni ko‘rsatdiki, 
tashqi migratsiya sharoitida bo‘lgan ayollarda emotsiyalarni tushunish va ularni boshqarish kabi bazaviy kogni-
tiv-regulyativ komponentlar sezilarli darajada rivojlangan. Ayni paytda emotsional intellektning shaxslararo, 
empatik va ekspressiv komponentlari migratsiya turidan qat’i nazar nisbatan barqaror saqlanib qolmoqda [6].

XULOSA VA TAKLIFLAR
Mehnat migratsiyasi xotin-qizlarning ijtimoiy-psixologik xulq-atvori va psixologik moslashuv mexanizmlarini 

belgilovchi muhim omillardan biri ekanligi tadqiqot natijalari bilan tasdiqlandi. Tadqiqot natijalari ichki migratsiya 
sharoitida psixologik himoya mexanizmlarining (siqib chiqarish, regressiya, bostirish, rad etish, proyeksiya, 
kompensatsiya, giperkompensatsiya va ratsionalizatsiya) barcha turlarida statistik jihatdan ishonchli yuqori 
faollik kuzatilganini ko‘rsatdi. Bu holat ichki migratsiya sharoitining yuqori darajadagi psixologik noaniqlik, 
ijtimoiy nazorat va rollar konflikti bilan tavsiflanishini hamda ayollarning stressni bartaraf etishda himoyaviy-
regulyativ strategiyalarga ko‘proq murojaat qilishini anglatadi.

Shuningdek, tashqi migratsiyada bo‘lgan xotin-qizlarda emotsiyalarni tushunish va ularni boshqarish kabi 
emotsional intellektning bazaviy komponentlari sezilarli darajada rivojlanganligi aniqlandi. Mazkur natijalar 
tashqi migratsiya sharoitida yangi ijtimoiy-madaniy muhitga moslashish zarurati emotsional o‘zini boshqarish 
va kognitiv-emotsional tahlil ko‘nikmalarini rivojlantirishga xizmat qilishini ko‘rsatadi.

Pedagogika fanlari

Pedagogika nazariyasi. Pedagogik ta’limotlar tarixi

Ta’lim va tarbiya nazariyasi va metodikasi (sohalar bo‘yicha)

Maxsus pedagogika

Jismoniy tarbiya va sport mashg‘ulotlari nazariyasi va metodikasi

Kasb-hunar ta’limi nazariyasi va metodikasi

Elektron ta’lim nazariyasi va metodikasi (ta’lim sohalari va bosqichlari bo‘yicha)

Ta’limda menejment

Maktabgacha ta’lim va tarbiya nazariyasi va metodikasi

Ijtimoiy pedagogika

Tarix fanlari

